
Nunalerinermut, imminut pilersornermut, inuussutissanut, nutaaliornermullu aamma imminut 

akilersinnaanermut allaaveqartumik ilinniarfimmik pilersitsisoqarnissaa siunertaralugu INUILI 

suleqatigalugu Naalakkersuisut peqquneqarnissaannik Inatsisartut aalajangiiffigisassaattut siunnersuut. 

Pilersitsinissap killiffia kingusinnerpaamik UPA2026-imi saqqummiunneqassaaq. 

(Inatsisartunut ilaasortaq Mariane Paviasen Jensen, Inuit Ataqatigiit) 

(Siullermeerneqarnera) 

 

Najukkani nerisassiarineqartut akiisa appartinneqarnissaannut, taamaalillunilu nunatsinni 

tunisassiarineqartut piumaneqarnerulernissaannut, naalakkersuinikkut sakkussaasinnaasut pillugit 

nassuiaasiornissamik Naalakkersuisut peqquneqarnissaannik Inatsisartut aalajangiiffigisassaattut 

siunnersuut. Nassuiaat kingusinnerpaamik UKA2026-p aallartinnginnerani saqqummiunneqarsimassaaq. 

(Inatsisartunut ilaasortaq, Mariane Paviasen Jensen, Inuit Ataqatigiit) 

(Siullermeerneqarnera) 

 

Qujanaq Inatsisartunut Ilaasortaq Mariane Paviasen Jensen siunnersuutinut taakkununnga marlunnut. 

 

Imminut pilersorneq siunissamut pingaarutilerujussuuvoq. Aningaasaqarnermut pilersitsiortornermullu 

tunngaannarani, aammali akisussaanermik, kiffaanngissusermik ataatsimuussusermullu 

tunngassuteqarluni. Nammineerluta pisuussutitsinnik atorluaanerulerutta, inuiaqatigiinni pingaartitagut, 

avatangiiserput nammineerlutalu isumalluuteqarata inuusinnaanerput annertusassavagut. Nammineq 

nerisassatsinnik, annertunerusumik sanaartorneq, toqqissisimanermik ineriartornermillu pilersitsissaaq 

aammalu inuiaqatigiinnik attassinnaasunik pilersitsinissamut pingaarutilinnut ilaalluni. 

 

Nunalerinermut, imminut pilersornermut, inuussutissanut, nutaaliornermullu aamma imminut 

akilersinnaanermut allaaveqartumik ilinniarfimmik pilersitsisoqarnissaanik siunnersuuteqarneq, 

Demokraatit isumaqatigaat. Naalakkersuisut ilinniagaqarfiit katersornissaannut nutarternissaannullu suliaq 

INUILI qanimut suleqatigalugu aallartereerpaat. Suliniutit Narsamut nuunnissaannik pilersaarutit 

taamaaliornikkullu ilinniakkat ataatsimoortinnissaat, tassani nunalerinermut, inuussutissanik 

sanaartornermut nutaaliornermullu ilinniakkat ataatsimoortinnissaanik eqqarsaateqarneq, 

silatusaarneruvoq siumullu eqqarsarnerulluni. Ilinniakkap taamaattup inuusuttunut, pingaartumik 

assassortarissanik inuussutissarsiutinullu tunngasunik iluarisimaarinnittunut periarfissanik nutaanik 

ammaassissaaq. Tassungalu ilutigalugu nunaateqarnermik siuarsaataassalluni, imminut pilersornerup 

annertunerulerneranik aammalu piffinni suliffissaqartitsissalluni, nunami tamarmi siuariartornermik 

ineriartornermillu siuarsaaqataalluni. 

 

Taamatuttaaq ilalernartipparput, inuussutissat akiisa qanoq ililluni appartissinnaaneranik misissuinissamik 

siunnersuut. Nunatsinni inuussutissat tikisitaniit akisunerukkajuttarput, kingunerisarlugulu, innuttaasut 

amerlanerit nunatsinneersunik pisisannginnerat, uffa peqqinnarnerusut atuisullu qanitaanni 

nioqqutissiarineqartartut. Unammilligassaq, misissussallugu silatusaarnerullunilu pisariaqartoq.  

 

Taamaattorli inuussutissat nunatsinneersut siuarsarnissaannut sulineq aallartinneqareeersimavoq Imminut 

pilersornermut periusissiaq 2025-2030 aqqutigalugu. Periusissiaq arlalinnik tigussaasunik imaqarpoq 

tamarmik, nunatsinni inuussutissat unammillersinnaanerunissaannik siunertaqartut. 

 

Taamaattumik Demokraatit naleqquttutut isigaat, akit appartinneqarnissaannik sulineq toqqaannartumik 

periusissiamut pioreersumut ilanngunneqassasoq. Tamanna ataqatigiilersitsissaaq. Marloqiusamik sulineq 

pinngitsoortinneqassaaq. Qulakkeerneqassaarlu, nukiit pitsaanerpaamik atorneqarnissaat. Tamakku 

tunngavigalugit Naalakkersuisut allannguutissatut siunnersuutaat taperserparput. 

 

Taamatut oqaaseqaateqarluta innersuussutigaarput, immikkoortoq 89 allanngortinnagu akuerineqassasoq. 

Tassungalu ilutigalugu innersuussutigalugu, Naalakkersuisut immikkoortoq 92-imut allannguutissatut 

siunnersuutaat akuerineqassasoq. Immikkoortut taakku marluk Aalisarnermut-, Piniarnermut-, aamma 

Nunalerinermullu ataatsimiititaliami suliarineqartussatut innersuussutigineqarput. 


